COLÁISTE MHUIRE, MARINO  

SCRÚDÚ FAOI THEASTAIS GHAEILGE, EARRACH 2005
_______________________

SCRÚDÚ LE hAGHAIDH CÁILÍOCHTA SA GHAEILGE
_________________

PÁIPÉAR I  -  100 MARC

____________________

Trí huaire an chloig don pháipéar seo (10.00 – 1.00).  Cúig cheist a fhreagairt, ceann amháin as gach Roinn.

____________________

ROINN A

1.         Scríobh aiste (thart ar dhá leathanach) ar ábhar amháin díobh seo:-

(a) An bhfuil aon leigheas ar ghanntanas na bhfear sa mhúinteoireacht? 

(b) Léiríonn Éireannaigh a théann thar lear ag siopadóireacht easpa tírghrá.
(c) Tsunami na hÁise
(d) Tá sé in am Páirc an Chrócaigh a oscailt do chluichí eile.
(e) Tá an iomarca daoine ina gcónaí in oirthear na hÉireann. 






(35 marc)

ROINN B

2.
Scríobh alt (thart ar leathanach amháin) ar cheann amháin díobh seo:-

(a) Cláir chócaireachta ar an teilifís
(b) Mo thaithí ar a bheith ag maireachtáil i dtír eile
(c) Scannán a chonaic mé
(d) Múinteoir a chuaigh i bhfeidhm orm 

(e) Garraíodóireacht
(15 marc)

ROINN C

Freagair Ceist 3 nó Ceist 4

3.
Athscríobh an t-alt seo a leanas agus cuir isteach an fhoirm cheart de na focail atá idir lúibíní:-

Bhí an bheirt tar éis an geimhreadh a chaitheamh ag súil le laethanta (te) an tsamhraidh.  Thug siad faoi deara ar an mbealach siar go raibh na teorainneacha luais go léir (scríobh) i gciliméadair anois. 

“Tá fáilte (roimh: sibh) go dtí an tIarthar,” arsa bean an tí.  “Níl agam faoi láthair ach triúr (bean) ón bhFrainc.  Ní (faigh) mé aon Mheiriceánaigh fós ach nílim ró-bhuartha.  Níl ann ach tús (an séasúr).  Má tá sibh ag smaoineamh ar an sliabh a dhreapadh arís i mbliana, (tabhair) aire.  Thit fear ar an mbealach anuas an tseachtain seo caite agus (gortaigh) go dona é.”

“Tá taithí  (na blianta) againn ar an sliabh sin,” arsa Niamh.  “Ar rug Tomás ar aon iasc fós i mbliana?”
“Rug. Rug sé ar thrí (ceann) Dé Domhnaigh seo caite.”











(10 marc)

4.
 Athscríobh na habairtí seo a leanas gan na lúibíní agus athraigh iad más gá:-

     (1)   “Táim an-bhuíoch (de: tú)”, arsa an tuismitheoir leis an múinteoir.
(2) “(Tar) isteach, a pháistí,” arsa an múinteoir leis an mbeirt ag an doras.
(3) Is í Ciara an t-ealaíontóir is (cumasach) sa rang.
(4) Chaith Liam cúig (bliain) ag múineadh sa Bhreatain Bheag.
(5) Bhí an freagra (tabhair) aici sula raibh a fhios aici go raibh an rud mícheart ráite aici.
(6) Dúirt an múinteoir leis na páistí gan a bheith ag tarraingt pictiúr ar chlúdaigh (na cóipleabhair).
(7) Bhí na leabhair (maith) go léir tógtha as an leabharlann.
(8) Má théann tú go dtí an Astráil, an (faigh) tú post ann?
(9) Dá mbeadh an leabhar sin ar fáil, (ceannaigh) Aoife é.
(10) (Díol) a lán nuachtán sa siopa sin gach Domhnach..

(10 marc)

ROINN D

Freagair Ceist 5 nó Ceist 6

5.
Léigh an sliocht seo a leanas agus freagair i d’fhocail féin na ceisteanna a ghabhann leis:-  

Sliocht as Máire Mhic Ghiolla Íosa: Beathaisnéis le Ray Mac Mánais
Bhí Máire i gcónaí gléasta go hálainn, néata agus fíneáilte, a cuid gruaige úrnite agus snas ar a bróga.  Deir Dolours Price… faoina culaith scoile féin go bhféadfá d’aghaidh a fheiceáil ann, go raibh snas air mar a bheadh ar scáthán.  Maíonn sí go mbíodh sí i gcónaí in éad le Máire a mbíodh cúpla culaith scoile nua aici gach bliain.  Ní fíor sin, dar le Máire agus lena máthair.  Dar leo go raibh an chulaith chéanna ag Máire ón chéad lá a chuaigh sí ar an scoil sin go dtí an lá ar fhág sí í seacht mbliana níos moille.  Cheannaigh Claire [máthair Mháire] culaith di a bhí i bhfad rómhór agus ligeadh síos gach samhradh í...
Ó tharla gurbh í Máire ba shine den mhuirín thit ualach nach beag uirthi.  De réir mar a bhí sí ag fás aníos bhí leanaí eile ag teacht ar an saol go tráthrialta.  Bhíodh clúidíní le hathrú agus naíonáin le ní agus le cothú.  Bhíodh bia le réiteach agus gnáthchúraimí an tí le cur i gcrích.  Maíonn Claire go mbíodh Máire i gcónaí ar fáil le bheith ag cuidiú, nach raibh uirthi cuidiú a iarraidh ar an iníon ba shine léi ach go bhfaca sí an rud a bhí le déanamh agus go ndearna sí é.  Ba í oíche Shathairn oíche na bhfolcadh agus ó bhí aon duine dhéag sa teach agus tobán folctha amháin, ba mhinic raic agus craic ann.  Ceann de na cúraimí a bhí ar Mháire gach oíche Shathairn snas a chur ar na bróga ar fad.  Ní hé nár bhain sí spórt agus spraoi as an saol, nó go raibh sí ina Luaithrín uiríseal sa bhaile.  Dá deoin féin a rinne sí a cuid ach, mar a deir sí féin, le líon tí mar sin ba bheag suaimhneas a bhí le fáil sa bhaile.  Chruthaigh sí a cuid spáis agus a cuid ama di féin taobh amuigh den teach, le spórt agus le spaisteoireacht.
1. Níl Máire ná a máthair ar aon fhocal le Dolours Price maidir le culaith scoile Mháire. Mínigh.
2. Cén chaoi ar tharla sé go raibh cúraimí breise ar Mháire nuair a bhí sí ag fás aníos?
3. Céard ba chúis leis an ruaille buaille i dteach Mháire gach oíche Shathairn?
4. Cén fhianaise atá san alt a thugann le fios gur dá deoin féin a thug Máire aon chabhair  a thug sí? 
5. Cá bhfuair Máire faoiseamh ón obair a bhí le déanamh aici sa bhaile? 
(10 marc)

6.
Léigh an sliocht seo a leanas agus freagair i d’fhocail féin na ceisteanna a ghabhann leis:-       

Sliocht as ‘Acaill’ le Tomás Mac Seáin, in eagar ag Gearóid Ó Tuathaigh, Lillis Ó Laoire & Seán Ua Súilleabháin in Pobal na Gaeltachta: a Scéal agus a Dhán.

Ní fhéadfaí trácht ar thraidisiún na bhfataí in Albain gan cuimhniú ar dhá thubaiste mhóra Acla: b’in iad báthadh na bliana 1894 agus an dóiteán in Kirkintilloch i 1937.


Báthadh dáréag is fiche as Acaill nuair a thiontaigh húicéir ar a bhealach ón Chloch Mhór  in  Acaill  go  Cathair  na Mart   ar  an 14 Meitheamh 1894.     Ba é an t-ionadh é nár báthadh tuilleadh, mar bhí 125 oibrí ar bord.  Bhí húicéir ag druidim le céibh Chathair na Mart nuair a ghluais na paisinéirí go taobh an húicéara le hamharc na gal-loinge a fháil a thabharfadh iad go hAlbain.  Leis an meáchan ar thaobh amháin, jibeáil an seol agus caitheadh an t-iomlán i bhfarraige.  Murach go raibh báid in aice láimhe le tarrtháil orthu in áit na mbonn ní fios cé méid eile a bháfaí.

Tugadh na coirp abhaile ó Chathair na Mart ar an chéad turas a rinne an traein go hAcaill agus cuireadh na coirp in uaigh mhór amháin i reilig Chill Damhnait.


Ar an 16 Meán Fómhair 1937 chuaigh bothy ina raibh squad as Acaill ina gcodladh trí thine in Kirkintilloch i lár na hoíche.  D’éirigh leis na cailíní uilig teacht slán ach bhí deichniúr buachaillí sáinnithe i seomra a bhí faoi ghlas ón taobh amuigh agus dódh iad ina mbeatha.  Bhí triúr driotháir ina measc, an duine ab óige díobh trí bliana déag.  Tugadh na coirp abhaile agus tá siadsan curtha in uaigh amháin i reilig Chill Damhnait freisin.  Aisteach go leor, iompraíodh na coirp ar an traein deiridh go hAcaill.  Bhí sé i mbéal na ndaoine ar feadh breis is dhá chéad bliain, ó thairngreacht Bhriain Rua, go n-iompródh an chéad traein go hAcaill agus an traein deiridh coirp.


De bhrí gur mhair traidisiún na hAlban breis is trí scór bliain tharla cultúr faoi leith in Acaill ó thaobh…cúrsaí ceoil…de, agus muintearas ar leith le muintir Thír Chonaill.


Is iomaí lánúin a pósadh in Albain le linn an tséasúir agus tharla go leor idirphóstaí idir muintir Mhaigh Eo agus muintir Thír Chonaill, mar chastaí ar a chéile iad ar na feilmeacha, ag céilithe agus ag damhsaí sna bothannaí ag an deireadh seachtaine.


Ó thaobh an cheoil de chuaigh traidisiún láidir na bpíobaí in Albain i gcion ar na hoibrithe.  D’fhoghlaim siad na píoba agus bunaíodh bannaí píoba in Acaill.  Faoi láthair tá cúig bhanna píobairí in Acaill agus is í an t-aon áit í in Éirinn a mbíonn máirseáil agus seinm píob oíche chinn bliana gach bliain amhail nós na hAlban le breis is céad bliain as a chéile.
1. De réir an ailt, cén fáth ar thiontaigh an húicéir a bhí ar a bhealach ó Acaill go Cathair na Mart ar 14 Meitheamh, 1894?
2. Cén fáth, dar leis an údar, nár bádh níos mó ná dáréag den 125 oibrí a bhí ar bord an húicéara?

3. Céard ba chúis leis an tubaiste a ndéantar tagairt di sa dara cuid de thairngreacht Bhriain Rua?

4. Céard is cúis, dar leis an údar, leis an muintearas ar leith atá ag muintir Mhaigh Eo le muintir Thír Chonaill?

5. Cén tionchar a bhí ag teagmháil Acla le hAlbain ar chúrsaí ceoil in Acaill?
(10 Marc)

Roinn E

Freagair Ceist 7 nó Ceist 8 nó Ceist 9.

7.
Múineadh na Gaeilge

Liostaigh trí chluiche teanga atá oiriúnach do ranganna sóisearacha.
I gcás gach cluiche díobh:

(a) Mínigh go beacht conas a imrítear an cluiche.

(b) Scríobh samplaí de na ceisteanna agus de na freagraí a bhíonn in úsáid i 
rith an chluiche.

(30 marc)

8.
Múineadh na Gaeilge


Céard iad na gnéithe is suntasaí, nó na príomhghnéithe, a bhaineann le Cur 
Chuige Cumarsáideach? 

Léirigh a bhfuil le rá agat le samplaí.
           









  (30 marc)
9.         Múineadh na Gaeilge


(a) Tabhair sainmhíniú ar Fheidhm Teanga.

(b) Liostaigh ceithre Fheidhm Teanga agus taobh leo cuir Eiseamláirí a 

d’fhéadfadh dul leo.

(c) Scríobh comhrá gearr (thart ar 10 líne) faoin teideal “Sa Siopa Éadaigh” nó 

“Ag an Dochtúir” nó “Ag an Sorcas” a bheadh oiriúnach do dhaltaí 

meánranganna agus luaigh na Feidhmeanna Teanga a bheadh i gceist sa 

chomhrá sin.
(30 marc)

